Ioan, y disgybl annwyl (20)

Duw sydd wedi ysbrydoli'r ysgrifau sanctaidd hynny i gyd, ac maen nhw’n dysgu beth sy’n wir i ni, yn cywiro syniadau anghywir, yn dangos beth dyn ni’n ei wneud o’i le, a’n dysgu ni i fyw yn iawn. (2 Timotheus 3:16)
Myfyria dros yr adnod am funud neu ddwy. Duw sydd wedi ysbrydoli'r ysgrifau sanctaidd hynny i gyd. Dewisodd Duw bobl, eu hysbrydoli a’u harwain i gofnodi popeth sy’n angenrheidiol i ni wybod. Mae’n bwysig cofio bod Duw yn siarad â ni drwy’r ysgrifau sanctaidd yma, a bod ei air yn rymus, ‘Mae'n fwy miniog na'r un cleddyf, ac yn treiddio'n ddwfn o’n mewn, i wahanu’r enaid a’r ysbryd, y cymalau a’r mêr. Mae'n barnu beth dyn ni’n ei feddwl ac yn ei fwriadu’.(Hebreaid 4:12)
Disgrifiwyd Ioan fel dyn cyffredin di-addysg (Actau 4:13) gan aelodau’r Cyngor Iddewig, ond Ioan ddewisodd Duw i ysgrifennu efengyl Ioan, 3 llythyr Ioan a llyfr y Datguddiad. Dyn cyffredin oedd o, ac eto roedd Duw’n gallu ei ysbrydoli a gweithio drwyddo!  Roedd Duw ar waith yn ei fywyd yn ei fendithio a’i ddefnyddio.  Roedd ganddo berthynas agos gyda Duw, ac roedd yn caru’r Arglwydd Iesu a’i holl galon. Roedd o’n pwyso’n llwyr ar Dduw, yn gweddïo ac byw yn ffyddlon iddo. 
Dyn ni’n cael hanes ar ôl hanes am Pedr a Paul yn y Testament Newydd, ond does bron ddim o hanes Ioan. Ond, mae’r llyfrau a’r llythyrau a ysgrifennodd yn dystiolaeth i’w fywyd. Mae’n amlwg ei fod wedi dal ati i gerdded bob dydd gyda Duw. Mae’n debyg ei fod wedi gofalu am Mair (mam Iesu) nes iddi farw. Roedd o hefyd yn weithgar yn yr eglwys leol yn Jerwsalem. Beth arall wnaeth Ioan? Dyn ni ddim yn gwybod. Ond mae popeth sy’n bwysig i ni ei wybod yn y Testament Newydd. Dyma sut mae Ioan yn dechrau ei efengyl,
1Y Gair oedd yn bod ar y dechrau cyntaf. Roedd y Gair gyda Duw, a Duw oedd y Gair. 2 Roedd gyda Duw o’r dechrau cyntaf un. 3 Trwyddo y crëwyd popeth sy’n bod. 
Does dim yn bodoli ond beth greodd e. 4 Ynddo fe roedd bywyd, a’r bywyd hwnnw’n rhoi golau i bobl. 5 Mae’r golau yn dal i ddisgleirio yn y tywyllwch, a’r tywyllwch wedi methu ei ddiffodd. (Ioan 1:1-5)

Wyt ti’n sylweddoli pa mor syfrdanol ydy’r wybodaeth yma? Dyma’r neges gafodd ei rhoi i Ioan gan Dduw. Dyma beth oedd angen ei gofnodi am Iesu Grist, fel ein bod ni, dros ddwy fil o flynyddoedd wedyn, yn gallu ceisio deall ychydig am ei fawredd a maint ei aberth yn marw drostyn ni.

Mae Iesu a Duw yn un. Dydy Iesu ddim yn cael ei gyfyngu gan amser na leoliad. Trwyddo y crëwyd popeth sy’n bod. Gwelodd Ioan oleuni Crist yn llythrennol, yn sgleinio o’r nefoedd adeg ei weddnewidiad (Luc 9:29). Deallodd hefyd drwy’r ysbrydoliaeth gafodd gan Dduw, fod Iesu’n abl i oleuo’r byd. Mae’r byd yn dywyll oherwydd pechod, a dydy pobl ddim yn gweld eu pechod nes mae’n nhw’n dechrau chwilio am Iesu. Goleuni ydy’r unig ffordd o weld yn y tywyllwch, a dyna beth ydy Iesu. Iesu ydy golau’r byd.

Roedd Ioan yn lygad dyst i fywyd Iesu ar y ddaear. Sut wnaeth o ddisgrifio Iesu?

Daeth y Gair yn berson o gig a gwaed; daeth i fyw yn ein plith ni. Gwelon ni ei ysblander dwyfol, ei ysblander fel Mab unigryw wedi dod oddi wrth y Tad yn llawn haelioni a gwirionedd.(Ioan 1:14)
Roedd sylw Ioan i gyd ar Iesu. Doedd o ddim yn tynnu sylw ato’i hun. Dyma pam mae ei brofiadau o Dduw mor ddwfn, a’i gariad at Dduw mor angerddol. Roedd ei galon a’i enaid yn canolbwyntio ar Iesu a’i ysblander. Oherwydd hyn roedd Duw’n gallu datgelu rhyfeddodau iddo.  

